
A.nr.144/19

GJYKATA THEMELORE NË PRISHTINË, Departamenti për Çështje Administrative, me gjyqtarin Rexhep Gashi dhe me zyrtaren ligjore Asliha Fejzullahu, si procesmbajtëse, në konfliktin administrativ të paditëses Sh. K. nga Prishtina, Rr.” Z...”, ..., kundër të paditurës Ministria e Punës dhe e Mirëqenies Sociale-Departamenti për Familjet e Dëshmorëve, Invalidëve të Luftës dhe Viktimave Civile, duke vendosur lidhur me padinë e paditëses për anulimin e vendimit me nr.01-01/8140 i datës 11.12.2018, në seancën e shqyrtimit kryesor-publik, të mbajtur në mungesë të palëve ndërgjyqëse, me datë 18.01.2022, mori këtë:


A K T G J Y K I M

I. [bookmark: _GoBack]REFUZOHET SI E PA BAZUAR kërkesëpadia e paditëses Sh. K. nga Prishtina, Rr.” Z...”, B..., me të cilën ka kërkuar që të anulohet vendimi me nr. të lëndës 01-01/8140 i datës 11.12.2018 i Ministrisë së Punës dhe  Mirëqenies Sociale-Departamenti për Familjet e Dëshmorëve, Invalidëve të Luftës dhe Viktimave Civile dhe që çështja të kthehet në rishqyrtim dhe rivendosje tek organi i administratës.

II. Mbetet në fuqi vendimi me nr.01-01/8140 i datës 11.12.2018 i Ministrisë së Punës dhe  Mirëqenies Sociale-Departamenti për Familjet e Dëshmorëve, Invalidëve të Luftës dhe Viktimave Civile.

III. Secila palë i bart shpenzimet e veta procedurale.


A r s y e t i m 

Me vendimin e kontestuar me nr. të lëndës 01-01/8140 i datës 11.12.2018, e paditura Ministria e Punës dhe e Mirëqenies Sociale-Departamenti për Familjet e Dëshmorëve, Invalidëve të Luftës dhe Viktimave Civile i ka refuzuar paditëses si të pa bazuar ankesën të ushtruar ndaj vendimit me nr.01-01/8140 i datës 11.09.2018, me të cilin vendim paditëses i është refuzuar si e pa bazuar kërkesa për njohjen e të drejtës në pension të skemës Invalid i Luftës. 

Paditësja e pa kënaqur me vendimin e kontestuar, me padinë e paraqitur në gjykatë me datë 17.01.2019, ka iniciuar konfliktin administrativ kundër të paditurës Ministria e Punës dhe e Mirëqenies Sociale-Departamenti për Familjet e Dëshmorëve, Invalidëve të Luftës dhe Viktimave Civile, për shkak të shkeljes së dispozitave procedurale të Ligjit nr.05/L-031 për Procedurën e Përgjithshme Administrative dhe shkeljes së dispozitave të Ligjit nr.04/L-054 për Statusin dhe të Drejtat e Familjeve të Dëshmorëve, Veteranëve dhe Pjesëtareve të UÇK-së, si dhe Familjeve të Viktimave Civile të Luftës, për shkak të shkeljes së dispozitave materiale dhe për shkak të vërtetimit të gabuar të gjendjes faktike, me të cilën ka kërkuar që të anulohet vendimi me nr. të lëndës 01.01/8140 i Ministrisë së Punës dhe  Mirëqenies Sociale-Departamenti për Familjet e Dëshmorëve, Invalidëve të Luftës dhe Viktimave Civile, ashtu që çështja ti kthehet në rishqyrtim organit të administratës për rishqyrtim dhe vendosje.
Tutje paditësja në padi ka deklaruar se Ministria e Punës dhe Mirëqenies Sociale, përkatësisht Departamenti për Familjet e Dëshmorëve, Invalidët e Luftës dhe Viktimave Civile, ka nxjerr vendimin e njëjtë me atë të Komisionit Qendror Mjekësor, për të cilët konsideroj se janë të paligjshëm, të padrejtë dhe në kundërshtim me dispozitat ligjore të cilat kanë të bëjnë me të drejtat e mia si invalidë e luftës, bazuar në nenin 3 paragrafi 1.7, neni 5 neni 9 dhe 10 të Ligjit nr.04/L-054 për Statusin dhe të Drejtat e Familjeve të Dëshmorëve, Veteranëve dhe Pjesëtarëve të UÇK-së dhe Familjeve të Viktimave Civile të Luftës. Ka theksuar se Komisioni Mjekësor se ka dhënë vlerësim paushall pa vlerësuar provat materiale të prezantuara nga paditësja, si dhe pa dhënë kurrfarë vlerësimi profesional mjekësor, për gjendjen shëndetësore pas lëndimeve dhe plagëve të pësuara gjatë protestave studentore të 1 tetorit 1997 dhe kontributin e dhënë nga paditësja si pjesëmarrëse/pjesëtare aktive në UÇK, përkatësisht në Universitetin e Prishtinës-Fakultetin Filozofik-Dega e Pedagogjisë. 

E paditura Ministria e Punës dhe e Mirëqenies Sociale-Departamenti i Pensioneve, përmes përfaqësues ligjore Ministria e Drejtësisë-Avokatura Shtetërore, në përgjigjen në padi të datës 17.11.2021 ka deklaruar se e konteston në tërësi kërkesëpadinë e paditëses. Ka theksuar se organi i shkallës së dytë, pasi ka shqyrtuar ankesën e paditësit ka gjetur se me vendimin e atakuar me ankesë, gjendja faktike është vërtetuar në mënyrë të drejtë, duke bërë të pa bazuara pretendimet ankimore të paditësit. Ka shtuar se padia e ushtruar përmban një arsyetim të përgjithësuar, duke mos u bazuar në as edhe një shkresë-provë të vetme e cila do ta ndryshonte gjendjen faktike të përshkruar nga organi i shkallës së parë. Andaj e paditura drejt i ka aplikuar drejt dispozitat ligjore, i ka vlerësuar drejt të gjitha rrethanat të cilat ndikojnë në nxjerrjen e vendimit rrethanat e të cilat i aprovoj edhe organi i shkallës së parë. E paditura duke u bazuar në të lartcekurat i ka propozuar gjykatës që të refuzoj në tërësi padinë dhe kërkesëpadinë e paditëses si të pabazuar dhe të vërtetoj vendimin e nxjerrë nga Ministria e Punës dhe Mirëqenies Sociale.

Gjykata në seancën gjyqësore të shqyrtimit verbal të datë 18.01.2022, ka shqyrtuar këtë konflikt administrativ në pajtim me nenin 41 të LKA-së, në mungesë të palëve ndërgjyqëse, për arsye se, paditësja dhe përfaqësuesja ligjore e të paditurës Ministria e Drejtësisë-Avokatura Shtetërore edhe pse kanë qenë të ftuara në mënyrë të rregullt për seancë, nuk kanë prezantuar dhe mungesën nuk e kanë arsyetuar. (Provë: Fletë dërgesa e dt.24.12.2021 për paditësen dhe fletë dërgesa e datës 19.11.2021 për të paditurën).

Me qëllim të vërtetimit të drejtë dhe të plotë të gjendjes faktike, gjykata në procedurën e provave të shqyrtimit kryesor-publik të datës 18.01.2022, ka administruar provat relevante dhe atë: Vendimin e MPMS-DFDILC të datës 11.12.2018, Vendimin e MPMS-DFDILC të datës 11.09.2018, Certifikatën Veteran-Invalid i Luftës me nr.prot 1/5936 i datës 01.02.2016 të lëshuar për paditësen, Vërtetimin e lëshuar nga Qeveria e Republikës së Kosovës-Zyra për Çështje të Kategorive të dala nga lufta e UÇK-së me nr. 4416/2017 të datës 12.12.2017, Raportin Mjekësor për paditësen të datës 10.10.1997, Raportin mjekësor për paditësen të datës 13.09.2004, Raportin nga konsultat mjekësore të datës 18.12.2012, dt.21.12.2011, dt.11.07.2012, Raportin specialistik të lëshuar për paditësen të datës 04.04.2014, Raportin mjekësor për paditësen të datës 31.03.2014, Ankesën e paditëses të parashtruar tek e paditura të datës 03.10.2018, Dëshminë e lëshuar për paditësen të datës 11.03.2010, Formularin e plotësuar nga paditësja për aplikim në skemat e pensioneve të datës 26.12.2017, Formularin për Invalidët e Luftës së UÇK-së për paditësen, së bashku me kërkesën për vlerësimin e shkallës së invaliditetit të datës 06.09.2018 dhe dt.30.11.2018, Vendimin e MPMS-DFDILC të datës 02.10.2020, Vendimin e MPMS-DFDILC të datës 19.05.2021, Kërkesën e paditëses të ushtruar tek e paditura për rivlerësim të datës 30.01.2020, Ankesën e paditëses të ushtruar tek e paditura të datës 30.11.2020, Ankesën e paditëses të ushtruar tek e paditura të datës 04.10.2018, Vërtetimin e lëshuar për paditësen të datës 10.11.2011. 

Gjykata në pajtim me dispozitat ligjore të nenit 44 të LKA-së, shqyrtoj ligjshmërinë e vendimit kontestues, në drejtim të thënieve në padi, thënieve në përgjigje në padi, dhe pas shqyrtimit të shkresave të lëndës në këtë konflikt administrativ, konstatoi se kërkesëpadia e paditëses është e pa bazuar, për këto arsye:

Nga provat shkresore të administruara në këtë konflikt administrativ gjykatës i rezultojë se në mes të palëve ndërgjyqëse nuk ishte kontestues fakti që këtu paditësja me datë 26.12.2017 ka aplikuar tek e paditura, për pension në skemën Invalid i Luftës. Nuk ishte kontestues as fakti që paditëses nga ana e Komisionit Qeveritar për Njohjen dhe Verifikimin e Statusit të Dëshmorëve të Kombit, Invalidit, Veteranit, Pjesëtarit apo të Internuarit të UÇK-së i është njohur statusi i Veteranit-Invalid të Luftës së Ushtrisë Çlirimtare të Kosovës, fakt ky i provuar edhe përmes certifikatës të lëshuar nga ky institucion me nr.I/5936 të datës 01.02.2016. 

Kontestuese ishte nëse e paditura i ka zbatuar në mënyrë të drejt dispozitat e procedurës, të drejtën materiale dhe drejt e ka vërtetuar gjendjen faktike, kur paditëses përmes Komisionit Mjekësor i cili vepron në kuadër të paditurës, i ka kryer dy vlerësime mjekësore, respektivisht atë me datë 06.09.2018 dhe datë 30.11.2018, mbi bazën e të cilave vlerësime më pastaj me vendimin e shkallës së parë të datës 11.09.2018, ka vlerësuar se paditëses nuk i takon e drejta në pension të skemës invalid i luftës, vendim ky i cili është konfirmuar me vendimin e kontestuar. 

Nga shkresat e lëndës rezulton që e paditura Ministria e Punës dhe e Mirëqenies Sociale-Departamenti për Familjet e Dëshmorëve, Invalidëve të Luftës dhe Viktimave Civile-Sektori i Ankesave, si organ i shkallës së dytë, duke vepruar sipas ankesës së këtu paditëses të ushtruar ndaj vendimit me nr.01-01/8140 i datës 11.12.2018, me të cilin organi i shkallës së parë ka refuzuar kërkesën e paditëses për njohjen e të drejtës në pension të skemës Invalid Civil i Luftës, ka refuzuar si të pa bazuar ankesën e paditëses. E paditura në vendimin e kontestuar ka theksuar se pas shqyrtimit të ankesës si dhe shkresave në lëndë është vërtetuar se ankesa nuk është e arsyeshme, dhe se e njëjta është refuzuar në bazë të nenit 5 paragrafi 1.2.1, si dhe nenit 9 dhe 10 të Ligjit nr.04/L-054 Statusin dhe të Drejtat e Dëshmorëve, Invalidëve, Veteranëve, Pjesëtareve të Ushtrisë Çlirimtare të Kosovës, Viktimave Civile dhe Familjeve të tyre.

Në nenin 3 par.1 pika 1.7 të Ligjit nr.04/L-054 për Statusin dhe të Drejtat e Familjeve të Dëshmorëve, Veteranëve dhe Pjesëtarëve të UÇK-së dhe Familjeve të Viktimave Civile të Luftës është parashikuar se “Shprehjet e përdorura në këtë ligj kanë këtë kuptim: 1.7. Invalid i luftës së UÇK-së - pjesëmarrësi i UÇK, organizmi i të cilit është dëmtuar mbi 20% për shkak të plagës, lëndimit apo sëmundjes që ka pësuar në luftë, apo si i internuar (i burgosur) në burgjet apo kampet e armikut dhe shtetasi i huaj si veteran i UÇK-së, nga 1997- 1999”. Në vazhdim në nenin 5 par.1 pika 1.2 të Ligjit nr.04/L-054 për Statusin dhe të Drejtat e Familjeve të Dëshmorëve, Veteranëve dhe Pjesëtarëve të UÇK-së dhe Familjeve të Viktimave Civile të Luftës është përcaktuar se “1. Në përputhje me njohjen dhe përcaktimin e statusit për kategoritë e dala nga lufta, pensionet e përcaktuara në këtë ligj janë: 1.2. Pensioni invalidor personal të cilin e realizojnë: 1.2.1. invalidi i UÇK-së; dhe 1.2.2 . invalidi civil i luftës, në përputhje me kushtet dhe kriteret e përcaktuara në këtë ligj”. Ndërsa në nenin 9 par.1 pika 1.1 të ligji të njëjtë thuhet se “1. Invalidët e UÇK-së, sipas kushteve dhe kritereve të përcaktuara në këtë ligj,  realizojnë  këto të drejta dhe beneficione:  1.1.  të drejtën në pensionin invalidor personal”. Në nenin 10 par.1 dhe 2 po të Ligjit nr.04/L-054 “1. Me qëllim të realizimit të të drejtave dhe beneficioneve, në përputhje me shkallën e invaliditetit dhe përqindjen e përcaktuar të dëmtimit trupor, invalidët e UÇK-së ndahen në tetë (8) grupe:  
1.1.  Grupi I - invalidët me  81% deri 100% të dëmtimit trupor;  
1.2.  Grupi II - invalidët me 71% deri 80% të dëmtimit trupor;  
1.3.  Grupi III - invalidët me 61% deri 70%  të dëmtimit trupor;  
1.4.  Grupi IV - invalidët me 51% deri 60%  të dëmtimit trupor;  
1.5.  Grupi V - invalidët me 41% deri 50%  të dëmtimit trupor;  
1.6.  Grupi VI - invalidët me 31% deri 40%  të dëmtimit trupor;  
1.7.  Grupi VII - invalidët me 20 % deri 30 % të dëmtimit trupor;   
1.8. Grupi VIII - invalidët me 10% deri 19% të dëmtimit trupor.  
2. Vlerësimin mjekësor për shkallën e invaliditetit sipas paragrafit 1. të këtij neni, e bëjnë komisionet mjekësore të Ministrisë, fillimisht në Shkallë të parë me mundësi të ankimit edhe në Shkallën e dytë”. Në paragrafin 4 të nenit 10 të ligji të njëjtë përcaktohet se “Invalidi i UÇK-së me shkallë invaliditeti 10 deri 19% nuk e gëzon pensionin invalidor personal”.Në nenin 4 par.1 pika 1.2 të UA nr.08/2012 për Vlerësimin dhe Ekzaminimin e Shkallës së Invaliditetit të Invalidit të Luftës së Ushtrisë Çlirimtare të Kosovës është përcaktuar se “Komisioni Mjekësor pas shqyrtimit të dokumentacionit mjekësor dhe shikimit të palës, në procedurë të shkallës së parë sipas nevojës edhe në shkallë të dytë, nxjerr konstatimin përkatës për shkallën e invaliditetit”.

Mbi këtë gjendje të fakteve, gjykata nuk ka mundur të vërtetoj një gjendje tjetër faktike nga gjendja të cilën e ka konstatuar organi i paditur gjatë procedimit administrativ, për arsye se, paditësja në procedurë administrative tek e paditura, por edhe në këtë procedurë gjyqësore të konfliktit administrativ, nuk ka arritur që me prova bindëse dhe të besueshme, të dëshmoj se i plotëson kushtet ligjore nga neni 9 dhe 10 i Ligjit nr.04/L-054 Statusin dhe të Drejtat e Dëshmorëve, Invalidëve, Veteranëve, Pjesëtareve të Ushtrisë Çlirimtare të Kosovës, Viktimave Civile dhe Familjeve të tyre, respektivisht nuk është provuar fakti që paditësja ka shkallë të invalidit të UÇK-së prej 20%, për ta gëzuar pensionin invalidor personal, sikurse ka pretenduara në padi.

Gjykata vlerëson se nuk janë të bazuara pretendimet e paditëses për shkelje të dispozitave procedurale të Ligjit nr.05/L-031 për Procedurën e Përgjithshme Administrative dhe të shkeljes së dispozitave të Ligjit nr.04/L-054 për Statusin dhe të Drejtat e Familjeve të Dëshmorëve, Veteranëve dhe Pjesëtareve të UÇK-së, si dhe Familjeve të Viktimave Civile të Luftës, për arsye se, nga shkresat e lëndës, gjykata konstaton se paditura kërkesën e paditëses për njohjen e të drejtës në pension nga skema invalid i luftës, e ka trajtuar konform rregullave të procedurës administrative, ashtu që pasi ka pranuar kërkesën-formularin e paditëses për aplikim në skemën e pensioneve dhe benificioneve të familjeve të Dëshmorëve, Invalidëve të Luftës, Viktimave Civile dhe Kategorive tjera të përcaktuara me legjislacionin, së bashku me dokumentacionin përcjellës i ka dërguar lëndën për shqyrtim Komisionit Mjekësor i cili vepron në kuadër të paditurës. Ky komisioni pas shqyrtimit të dokumentacionit mjekësor dhe ekzaminimit të paditëses, në shkallë të parë me datë 06.09.2018 dhe në shkallë të dytë pas ankesës së paditëses me datë 30.11.2018, ka dhënë vlerësimin se tek paditësja nuk ekziston shkalla e invaliditetit e kërkuar sipas ligjit, për t’iu njohur paditëses e drejta në pension nga skema invalid i luftës i UÇK-së. 

Gjykata vlerëson se nuk është i bazuar as pretendimi i paditëses për vërtetim të gabuar të gjendjes faktike nga ana e Komisionit Mjekësor të paditurës, pasi që nga shkresat e lëndës rezulton që ky komision ka shqyrtuar edhe dokumentacionin mjekësor të paraqitur nga e paditura, mirëpo përkundër kësaj nuk ka mundur të konstatoj një gjendje tjetër faktike, përkatësisht të konstatoj se paditësja ka shkallë të invaliditetit prej së paku 20%, aq sa kërkohet në bazë të ligjit, për tu njohur e drejta në pension nga skema invalid i luftës. Për më tepër gjykata konstaton se pala e paditura përgjigjes në padi i ka bashkangjitur edhe vendimin e datës 02.10.2020, me të cilin paditëses me rastin e ri vlerësimit të bërë, sipas kërkesës së datës 30.01.2020, sërish i ka refuzuar kërkesën për njohjen e të drejtës në pension nga skema invalid i luftës, për shkak se shkalla e invalidetit tek paditësja është konstatuar 5%, vendim ky i cili është konfirmuar me vendimin e datës 19.05.2021, po ashtu të paraqitur si provë nga  e paditura.

Gjykata e pati parasysh dhe e shqyrtoj edhe dokumentacionin mjekësor të paraqitur si provë nga paditësja në këtë procedurë gjyqësore të konfliktit administrativ, mirëpo në këto dokumente gjykata nuk ka vërejtur se është dhënë konstatimi nga ana e mjekëve specialist, se paditësja është ka shkallë invaliditeti prej së paku 20%, siç kërkohet me ligj, për të qenë përfitues i pensionit nga skema invalid i luftës. Gjykata konstaton se paditësja në padi nuk ka propozuar nxjerrjen e ndonjë prove tjetër, siç mund të jetë ekspertiza mjekësore nga mjekë tjerë specialist, për të kundërshtuar tani më katër vlerësimet e Komisionit Mjekësor, i cili vepron tek e paditura dhe për të vërtetuar pretendimin se ka shkallë më të lartë të invaliditetit se ai i vlerësuar nga e paditura.

Rrjedhimisht mbi të mësipërmen kjo gjykatë përfundimisht konstatoj se në këtë çështje administrative, drejt është vërtetuar gjendja faktike, nga e cila del se nuk është cenuar ligji në dëm të paditësit, andaj thëniet e padisë nuk i aprovoi, sepse i vlerësoi pa ndikim në vërtetimin e një gjendje tjetër faktike nga ajo që është vërtetuar nga ana e organit të paditur.

Vendimin që secila palë ti bartë shpenzimet e procedurës, gjykata e ka mbështetur në dispozitat e nenit 64 të LKA-së nr.03/L-202 për Konfliktet Administrative.

Për arsyet e lartcekura, gjykata konform dispozitave ligjore të nenit 38 par.1 dhe 2 dhe 46 par.2 të LKA-së, ka vendosur si në dispozitiv të këtij aktgjykimi.
                                                
GJYKATA THEMELORE NË PRISHTINË
Departamenti për Çështje Administrative
A.nr.144/19, datë 18.01.2022

                                                                                                                    G j y q t a r i 
      		                                                                                                        Rexhep Gashi 



KËSHILLË JURIDIKE:
Kundër këtij aktgjykimi është e lejuar ankesa, në afat prej 15 ditësh nga marrja e të njëjtit, në Gjykatën e Apelit në Prishtinë, përmes kësaj gjykate.

